Aspek, kesan dan impak alam sekitar


TANPA syak lagi, topik yang paling kontroversial dalam konteks ISP-14000 ialah aspek, kesan dan impak alam sekitar. 


Walaupun terdapat perbezaan dalam definisi istilah, namun pada pendapat saya, 'kesan' mempunyai maksud yang sama dengan aspek dan impak dalam mana ketiga-tiganya merupakan kayu pengukur perubahan negatif dan positif dalam udara, air, tanah dan sumber semula jadi.


Organisasi disyorkan mengenal pasti dan mengisytiharkan kepada orang ramai segala bentuk kesan yang wujud hasil daripada operasi. Kesemua jenis kesan ini perlu dikumpulkan ke dalam satu dokumen untuk diedarkan kepada pihak yang berkepentingan. 


Walaupun ini merupakan suatu perkara yang berat untuk dilakukan, namun bagi organisasi yang benar-benar mencintai alam sekitar, bukan sekadar slogan semata-mata, sudah pasti mereka akan lebih prihatin kepada kehendak masyarakat setempat.


Terdapat pelbagai jenis kesan yang perlu dianalisis. Prioriti yang utama ialah kesan hasil daripada operasi sesebuah organisasi. Kesan operasi terkini perlu dibandingkan dengan kesan operasi terdahulu. 


Secara logiknya, ini akan menunjukkan setiap ketidaktepatan sama ada yang berpotensi atau yang telah berlaku serta membuka jalan untuk pengurusan mengadakan program kesinambungan peningkatan. Kesan operasi perlu meliputi 'mula' (startup) 'normal', 'tutup' (shutdown) dan kecemasan.


Prioriti kedua dalam konteks kesan perlu dinilai dari segi aktiviti yang berhubung kait dengan produk atau perkhidmatan yang dibekalkan. Analisis Kitaran Hidup perlu memaparkan data mengenai impak produk. Dari sudut perkhidmatan pula, hal-hal berhubung dengan pengangkutan bahan berbahaya atau tapak pelupusan perlu diberikan perhatian.


Prioriti ketiga berkaitan rapat dengan kesan daripada pengambilan pembekal dan subkontraktor. Ini mustahak terutamanya apabila subkontraktor membekalkan bahan yang diperlukan untuk aktiviti perlombongan, pengeluaran (plastik, elektronik dan lain-lain), petrokimia dan sebagainya.


Dengan kata lain, semua jenis kesan berhubung kait dengan operasi perlu dianalisis. Dalam menganalisis kesan, perkara-perkara seperti tindakan terancang, operasi 'mula'/normal/tutup, insiden dan operasi terdahulu.


Tahap ketepatan (accuracy) perlu dijelaskan apabila menjalankan analisis kesan. Organisasi bolehlah meletakkan tahap ketetapan tersendiri contohnya tahap ramalan kesan tindakan terancang biasanya lebih rendah daripada tahap ramalan kesan operasi norma;. Ini disebabkan operasi normal mudah diukur dan dilihat (tangible) berbanding dengan tindakan terancang kecuali menerusi dokumentasi.


Prosedur mengenal pasti kesan alam sekitar perlu diada dan diselenggarakan untuk tujuan pengiktirafan ISO-14000. Proses yang berkaitan diterangkan. 


Contohnya, kaedah penilaian risiko untuk mengenal pasti dan menilai kesan perlu disesuaikan dengan skop industri organisasi berkenaan. Prosedur ini perlu direka bentuk untuk mengenal pasti kesan yang berkaitan dengan semua fungsi, aktiviti dan proses organisasi. Antara kandungan prosedur pengenalan kesan secara generiknya adalah sebagaimana berikut:


(a) Audit - Audit rutin perlu dijalankan oleh kakitangan HSE dengan merekod segala kesan/pendedahan yang munasabah. Pengurus dan penyelia boleh memainkan peranan penting dalam audit sedemikian dan melaporkan sebarang isu kepada kakitangan HSE.


(b) Pengawasan data - Semakan ke atas pengawasan data sebarang pendedahan bertahap tinggi perlu dijalankan secara rutin. Seandainya terdapat mana-mana data yang luar biasa, satu pelan tindakan perlu diadakan untuk mengendalikan impak ini.


(c) Input pihak berkepentingan - Semua aduan dan cadangan kakitangan/pekerja dalaman dan pihak yang berkepentingan perlu dinilai. Kadangkala ada aduan dan cadangan yang boleh digunakan dari sumber ini.


(d) Audit luaran - Audit yang juga dikenal sebagai audit pihak ketiga perlu dijalankan oleh pakar perunding yang bertauliah, berpengalaman, berkemahiran dan berkelulusan. Mereka perlu dimaklumkan mengenai apa-apa kesan/pendedahan yang ditemui. Auditor luaran, sebagaimana auditor dalaman juga tidak boleh berkaitan secara langsung dengan aktiviti yang diauditnya, contohnya sebarang perhubungan perniagaan atau mempunyai kepentingan dalam aktiviti berkenaan.





